
ҚОРШАҒАН ОРТАНЫ ҚОРҒАУДАҒЫ
ЭКОЛОГИЯЛЫҚ БАСҚАРУДЫҢ МАҢЫЗДЫЛЫҒЫ

Бекбосынова С.А.

Қоршаған ортаны қорғаудағы экологиялық басқару мемлекеттік қоғамдық
және әлеуметтік басқарудың бір саласы болып табылады. Экологиялық
басқарудың мақсаты экологиялық бағдарламалардың, жоспарлардың және
шаралардың орындалуын қамтамасыз ету, қоршаған табиғи ортаны қорғау,
табиғи қорларды тиімді пайдалануды және салалардағы заң ережелерінің
бұзылмауын қамтамасыз ету, адам өмірі мен денсаулығына табиғи ортаның
қолайлы болуына жағдай жасау болып табылады [1].

Кейбір ғалымдарың тұжырымдамасы бойынша экологиялық басқару
экологиялық заңнаманы, экологиялық міндеттерді ұстанудағы басқарушы
субъектер мен басқарылатын субъектілердің арасындағы қарым-қатынастардан
пайда болатын қоғамдық қатынастардың жиынтығы [2].

Экологиялық басқару принциптері жалпы экологиялық принциптердің
ажырамас бөлімі, жалпы басқару жүйесінің бір құрамы. Экологиялық басқару
жүйесі арқылы экологиялық шаралардың іске асырылуы мен орындалуы,
қоршаған табиғи ортаны қорғау және заң ережелерінің бұзылмауы реттелініп,
сонымен қатар қоршаған ортаның табиғи қорларын тиімді пайдаланудағы
міндеттер мен мақсаттар, қажетті қаражаттар мен қажеттіліктер анықталады.
Экологиялық басқарудың нысандарына заң, шаруашылық, құқық
қолданушылық, құқық орындаушылық және құқық қорғаушылық қызметтері
жатады [3].

Қазіргі таңда экологиялық басқарудың бірнеше түрлерін ажыратады:
мемлекеттік, салалық, өндірістік және қоғамдық экологиялық басқару. Әр түрдің
өзіне тән ерекшеліктері, әдістері мен мақсаттары бар. Аталған экологиялық
басқару түрлерінің міндетті, әрі ең маңыздысы мемлекеттік экологиялық басқару
болып табылады. Қоршаған ортаны қорғаудағы мемлекеттік экологялық басқару
әдістері әкімшілік (басқарушылық), экономикалық және идеологиялық (тәрбие,
білім беру, үгіттеу, насихаттау және т.б.) болып жіктеледі [4,5].

Бүгінгі таңда Қазақстан Республикасының тұрақты даму саясаты бағытында
экологиялық қауіпсіздік саласындағы экологиялық басқарудың маңыздылығын
қайта қарастыру қажеттілігі анық болып отыр. Тұрақты даму саясаты кезеңінде
табиғат қорларын тиімді пайдалану мен қоршаған табиғи ортаны қорғау
мәселелері ғана емес, сонымен қатар экологиялық қауіпсіздік сұрақтары ерекше
орын алуда. Өз кезегінде экологиялық қауіпсіздік, оның ішінде жеке және заңды
тұлғалардың, жалпы мемлекеттің заңды құқықтары мен экологиялық құқықтары
қорғалуының қамтамасыз етілуі тиімді, әрі ұйымдасқан экологиялық басқару
жүйесі арқылы жүзеге асырылады.

